
Tá a fhios ag madraí an bhaile
freisin nach bhfuil muid ag imirt
go maith i Sraith na bliana seo! Tá
muid gan bua fós ach, leis an
bhfírinne a insint, níl aon imní
orainn. An rud is measa ná go
bhfuil muid ag loic orthu siúd a
bhíonn ag chuile chluiche i rith na
bliana, iad siúd a leanann muid ó
Pháirc an Mháimín soir go Bearna
Dearg. Ba mhaith liom buíochas a
ghlacadh leo ar fad thar ceann na
n-imreoirí agus na bainistíochta as
a dtacaíocht dúinn agus tá súil
agam go mbeidh muid le chéile
théis an ceann is fearr a fháil ar na
Seamróga i bPáirc an Phiarsaigh go
luath!

Tháinig cúpla oifigeach nua ar
an bhfoireann bainistíochta i
mbliana. I dteannta Thadhg Mór Ó
Curraoin agus Phaddy Beag Ó
Gríofa anois, tá Kevin Johnson
agus Declan Chóil Ruaidí Ó
Tuairisg. Tá Beartla an Chéidigh ag
tabhairt láimh chúnta dúinn agus
tá Tomás Ó Raighne mar
fhisiteiripeach ag an gclub. 

Bíonn go leor imeachtaí ar siúl
nach mbíonn daoine ar an eolas
fúthu, mar shampla, deireadh
seachtaine a chaith an fhoireann le
chéile i gCathair na Mart. Cé a
chreidfeadh gur dhreap muid
Cruach Phádhraic ag a hocht a
chlog maidin Domhnaigh amháin!
Ní raibh sé éasca! An lá roimhe sin,
bhí cluiche eagraithe againn i

Peil Sinsir
i gClub Mícheál Breathnach

Seosamh Ó Conaire

Aleithéid de bhliain! Agus mé á scríobh seo, tá muid fós ag fanacht ar
chluiche a imirt i gcoinne Sheamróga Chortúin, i gCraobh Peile Sinsir na
Gaillimhe. Tá a fhios ag madraí an bhaile céard is cúis leis an moill agus

mura bhfuil, cuireadh siad ceist ar éinne a bhfuil suim acu sa bpeil agus
míneoidh siad dóibh é. Mar phainéal imreoirí, tá muid ag traenáil mar is gnáth
agus fócas iomlán againn ar an gcéad chluiche eile.

gcoinne Bhaile Átha an Tobair,
seampíní sinsir Mhaigh Eo. Is léir
go bhfuil go leor eagrú ag baint le
bainistíocht foirne agus ba mhaith
linn “Go raibh maith agaibh” a rá
leis an bhfoireann bainistíochta ar
fad.

Bíonn traenáil dhian againn ar
an Máirt agus ar an Aoine agus
bíonn cluiche nó traenáil againn ar
an Domhnach. Roimh na cluichí
Craoibhe i mbliana, bhuail muid le
chéile in Áth Luain i rith na
seachtaine go minic, le seisiúin
traenála a bheith againn mar go
bhfuil cónaí ar suas le deichniúr
den fhoireann i mBaile Átha Cliath.
Ceist a chuirtear orm go minic ná
céard a dhéanann leaids Bhaile
Átha Cliath nuair atá na leaids
thiar ag traenáil sa mbaile? Bíonn
muide ag traenáil le chéile i mBaile
Átha Cliath freisin ach go mbíonn
leaids ó cheann ceann na tíre in
éineacht linn in aice Pháirc an
Fhionnuisce. ‘Traenáil gan Taisteal’
is ainm dó seo agus is áis iontach
traenála é d’imreoirí as baile i rith
na seactaine. Abhaile ansin ar an
Aoine le seisiún traenála a bheith
againn leis an gclub sa mbaile.

Tá an t-ádh liom go pearsanta go
bhfuil mé buan sa phost atá agam.
Tuigim seo nuair a fheicim cairde
liom ag dul ar imirce chuile
bhliain. Tá seans ann nach
dtiocfaidh cuid acu ar ais. Cén fáth
a dtiocfadh agus cúrsaí fostaíochta

sa tír mar atá? Airíonn muid uainn
sibh, a leaids, pé áit sa domhan a
bhfuil sibh anois, agus tá súil agam
nach fada go mbeidh sibh ar ais ag
imirt linn arís.1 Bhí go leor acu seo
linn ar an bpainéal Sinsir agus is
faoi na leaids óga anois a mbróga-
san a líonadh. Níl aon dabht ach go
bhfuil siad ann, abróidh mé
Fionntán Ó Curraoin agus Peadar
Óg Ó Gríofa atá ar phainéal Sinsir
na Gaillimhe. Tugadh Seán Denvir
isteach ar an bpainéal freisin le
gairid. Tá todhchaí shuimiúil
amach romhainn! 

Mar sin, cé nach bhfuil muid ag
déanamh go maith sa tSraith, tá an
Chraobh amach romhainn agus ní
bheadh a fhios agat céard a
tharlódh! Feicfidh muid linn!

Maidin amárach, tá muid ag dul
ar aistear ar na rothair ó Choláiste
Lurgan. Ní fios cá gcríochnóidh
muid! Láidreoidh sé na cosa, tá súil
agam, ach (níos tábhachtaí fós)
láidreoidh sé an nasc idir na
himreoirí. 

“Buafaidh muid nó caillfidh
muid le chéile mar phainéal.” 

Sin é ár mana mar fhoireann.

1 Cuid de na himreoirí a d’imir le
Cumann Mícheál Breathnach ach atá
anois thar sáile: Aodán Ó
Finneagáin, Liam Willie Ó Fatharta,
David Willie Ó Fatharta, Cathal Ó
Conghaile, Caoimhín Ó
Coisdealbha, Ciarán Ó Cadhain,
Dónall Ó Héalaí.

“Oscail an geata, a Nóra!”
Léim mé amach as an gcarr is

bhuail gaoth úr na maidine mé is mé
ag oscailt an gheata. Taobh amuigh
den doras, bhí mamó is í ina suí ar
chathaoir ag fanacht linn, réidh don lá
mór.

Bhí mamó ag fanacht leis an aonach
seo le píosa anuas, chomh maith
liomsa ar ndóigh! Bhí mála ina láimh
aici, lán le hairgead a cheap mise. Bhí
mé ag gáire liom féin mar, in áit éigin
i mo cheann, cheap mé go mbeadh
cuid den airgead sin agamsa, dá
mbeinn go maith di!

Bhí an t-aistear amscaí, ní raibh
mórán le rá mar sin ní raibh ach cúpla
focal le cloisteáil anois is arís. Bhíomar
ciúin an chuid is mó den am. Bhí mé
ag breathnú amach an fhuinneog ach
ní raibh le feiceáil ach fásra glas is
donn is cruach mhóna anseo is
ansiúd.

Sa deireadh shroich muid an
t-aonach ar an Teach Dóite. Bhí dhá
thaobh an bhóthair plódaithe le
carranna. Ní raibh áit le fáil againn
chun páirceáil.

“Imigí sibhse amach as an gcarr is
gheobhaidh mise áit pháirceála,” a
deir deaide linn. 

Amach linn is as go brách le
deaide. D’fhéach mé timpeall, bhí
capaill i ngach áit, asail de gach sórt,
daoine ag siúl timpeall, bhí an bóthar
plódaithe agus cosa na gcapall réidh
chun ionsaithe.  

Bhí duine ansin ina sheasamh leis
na hainmhithe a raibh a gcuid
fionnaidh fós fliuch ón oíche roimhe
sin. D’fhéach mé i súile donna an asail
ba ghaire dom, lán le huaigneas ar nós
go raibh a fhios aige nach bhfeicfeadh
sé a sheanmháistir arís. Bhuail faitíos
mé.

“’A mhamó!  A mhamó!  Cá bhfuil
tú?” 

Cén áit a raibh sí? D’fhéach mé
timpeall na háite go géar. Ansin rug
mo shúile uirthi – bhí sí agam! Rith
mé chuici go tobann ar fhaitíos go
n-éalódh sí uaim arís. 

“Cé mhéad ar an gcapall sin?” a
d’fhiafraigh sí is í ag féachaint suas ar
an bhfear seo is hata slachtmhar ar a
cheann. Bhí sé ag déanamh suas a
intinn cé mhéad a dhíolfadh sé a
chapall deas folláin air.

“Trí mhíle is em .... dhá chéad,” a
scairt sé sa deireadh.

Chuir mamó suas a lámh ar
bhealach a dúirt nach raibh sí ag
iarraidh níos mó a chloisteáil is shiúil
sí léi agus mise is mo dheirfiúr ina
diaidh. Thosaigh sé ag báisteach agus
rith muid ar an bhfoscadh. Bhí claí ard
ag tabhairt foscaidh ón ngaoth.
D’fhan mé féin is Síle ann go dtí gur

stop an bháisteach throm ach d’imigh
mamó ag féachaint ar na capaill a bhí
os ár gcomhair. Ag an bpointe seo, ba
chuma liom gur imigh mamó ón
bhfoscadh ach fós bhí mo shúile uirthi
an t-am ar fad ar fhaitíos go
ndéanfadh sí aon rud aisteach!

Tháinig capall mór fiáin ag rith inár
dtreo. Go tobann chuala mé rabhadh:

“Seachain!” 
D’imigh an capall tharainn ag

crochadh a cosa suas san aer, í réidh le
hionsaí. Bhí fear amháin is bhí greim
aige ar rópa is é ag rith mar go raibh an
capall ag tarraingt an fhir bhoicht ina
diaidh. Fear eile, rith sé, rug sé ar an
rópa is bhí gach rud ceart go leor arís.

Ní raibh mé in ann mo shúile a
chreidiúint. D’fhéach mé ar ghnúis
Shíle, mo bhéal oscailte. Bhí muid ag
féachaint ar a chéile ar nós “an bhfuil
sé sin théis tarlú?” Ansin thosaigh
muid ag gáire lena chéile. Stop mé
soicind. D’fhéach mé ar mhamó is bhí
sí ag tochailt ina mála. Chonaic mo
dheirfiúr é seo freisin.

Shiúil mé chomh fada le mamó go
ciúin is mé ag craitheadh mo
chloiginn. 

Luach an Airgid
Sinéad Seoighe

“Ná habair liom go ndearna sí an
rud a bhí mé ag iarraidh stop a chur
leis ó thús an lae seo. Ná habair liom
liom gur cheannaigh sí capall!” 

D’fhéach mé suas is bhí nótaí glasa
céad euro aici ina lámh is bhí bean ann
is a lámha sínte amach aici. Níor
chreid mé é! Ceann i ndiaidh ceann,
bhí an t-airgead ag dul chuig lámh eile
is ní raibh tada a bhí mé in ann a
dhéanamh faoi. Bhí an margadh
déanta agus bhí an craitheadh láimhe
ar siúl. Thóg mé mo shúile di ar feadh
dhá shoicind agus féach céard a rinne
sí!

“’A mhamó, céard a cheannaigh
tú?”

“An capall sin ansin. Nach bhfuil sí
go breá!”

D’fhéach mé ar an gcapall. Nuair a
bhí mé chun mo bhéal a oscailt, stop
an fear mé. 

“Ní shin an capall a cheannaigh tú,
ach an ceann seo anseo.” Bhí an fear
ag síneadh a mhéir chuig capall beag
donn. Ní hé nach raibh an capall go
deas ach ní ceann í a roghnódh mise.
Bhí na cosa cam is bhí a ceann
róbheag dá corp. Bhí sí aisteach. Ní
raibh aon dul as. Bhí an margadh
déanta. Taobh thiar díom, bhí deaide
ag tabhairt amach do mhamó, rud
nach bhfaca mé ariamh go dtí sin.

“Ó tar liom, tá ocras ormsa,” a
chuala mé is níor ghá é a rá an dara
huair.  Cheangail muid an capall
aisteach den gheata is shiúil muid
isteach sa mbialann. Shuigh deaide is
Síle síos is chuaigh mise is mamó suas
chun bia a fháil.

“Is deas é an cupán tae théis lá fuar
amuigh,” arsa mamó. Cheannaigh sí
scónaí is tae deas te. Shuíomar síos
agus bhí mise taobh le Síle agus
mamó is deaide ar an taobh eile den
bhord, eisean ag ithe go crosta agus
mamó go sásta léi féin. D’fhéach mé
féin is Síle ar a chéile ag iarraidh gáire
faoin rud ar fad ach choinnigh muid
istigh é mar bhí a fhios againn go
raibh deaide ag dul ag pléascadh
nóiméad ar bith. 

Sa deireadh bhí sé in am againn ar
fad  siúl ar ais go dtí an carr, tuirseach
théis eachtraí an lae. Níor tháinig aon
rud maith as an lá ach capall aisteach
ar fad! Tar éis an lae sin níor thugamar
mamó chuig an aonach arís!

An Nádúr Ceapaim nach bhfeicfidh mé 
Dán chomh galánta leis an gcrann.

Crann a bhfuil a bhéal oscailte
Agus a chrochann a dhuilleoga leis an ngaoth.

Crann a bhíonn ag féachaint ar Dhia, 
Agus nead éin ar an gcrann.

Bíonn go leor crann ann freisin,
Agus bíonn siad go hálainn le feiceáil.

Bíonn dánta scríofa ag daoine, 
Ach is é Dia an t-aon neach
Atá in ann crann a dhéanamh.

(Aistriú ar dhán Béarla)
Susanne Ní Chualáin

*  *  * 

Tá balla carraige thart timpeall an gharraí
Athraíonn sé leis na séasúir
Ag feabhsú nó ag éirí níos measa le haois;
San earrach ceiliúrann sé breith nua.
Ena Ní Dhonnacha

*  *  * 

Bhí an crann ansin
Chomh fada is a bhí cuimhne agam.

Ní raibh a fhios ag aon duine
Cé chomh sean is a bhí sé.

Shiúilinn thairis gach lá
Ar mo bhealach abhaile.

Ach ní raibh sé ann inniu.
Tá sé imithe!

“Tá sé goidte,” a scread mé. 
Níl an crann ann níos mó.

Chuile lá baintear crainnte -
I gceann cúpla bliain, 
Ní bheidh aon cheann fágtha!
Bairbre Ní Alluráin

*  *  * 

Tá an nádúr go breá
Ag brath ar an lá.
Tá an ghrian ag taitneamh
Tá spraoi ag na páistí
Is breá liom an nádúr!
Rónán Ó Maoláin

*  *  * 

Tá na plandaí ag fás
Mór agus glas
Agus ainmhithe ag dúiseacht
Ag tógáil an aeir.
Tá an ghrian ag scalladh
Síos ar an domhan go láidir
Tá beagán gaoithe ag séideadh.
Tá an samhradh anseo
Is beidh an scoil thart go luath
Nach mé atá sásta 
Is breá liom nádúr an tsamhraidh.
Anna Nic Gabhann

*  *  * 

Is deas é an nádúr
Le go leor, leor crainnte
Murach na crainnte sin 
Ní bheadh muid anseo!
Caoimhe Ní Choisdealbha

*  *  * 

Bíonn na bláthanna fásta,
Na duilleoga ar na crainn,
Bíonn laethanta saoire againn ón scoil.

Déanann muid campaí samhraidh,
Agus téann muid ar laethanta saoire
Thar lear!

Bíonn an aimsir te,
Téann muid ag an trá,
Ag ithe uachtar reoite
Is ag ól liomanáide
Is bíonn muid ag snámh 
Freisin!
Treasa Ní Cheallaigh

*  *  * 

Tá an dúlra an-tábhachtach do gach duine.
Caithfidh muid é a choinneáil slán sábháilte.
É a choinneáil slán d’ainmhithe, d’éin agus do na héisc.
Ach tá an dúlra millte againn
B’fhéidir nach bhfuil muid in ann é a chur ceart.
Seachain!
Ní bheidh dúlra againn mura dtabharfaidh muid aire
dó.
Nach bhfuil tú ag iarraidh an dúlra a choinneáil go
deo?
Ena Nic Dhonnacha

*  *  * 

Ag siúl liom
Ar bhóithre na smaointe
Gach rud thart orm nádúrtha.
An spéir chomh gorm
Is í cosúil le gloine.
An talamh thíos fúm chomh glas is
chomh mín.
Na héin ag canadh go binn sna
crainn.
An ghaoth ag séideadh anonn is
anall.
Na beacha féin ag socrú nid.
An nádúr le feiceáil ins na
páirceanna.
Na huain óga ag damhsa thart
Ag spraoi sa bhféar.
Áilleacht san áit.
Áilleacht sa duine 
Áilleacht sa domhan uilig 
I measc nádúr na háite.
Keith Ó Fatharta

*  *  * 

Chonaic mé sionnach sa ngarraí 
Tráthnóna inné.
Chonaic mé arís is arís 
An sionnach sa ngarraí
Tráthnóna inné.

An t-earrach a bhí ann
Bhí gach rud ag fás
An féar is duilleoga nua ar chrainn.

Inniu lean mé an sionnach
Rith sé siar an garraí
Chonaic mé ag dul i bpoll é
Bhí sionnaigh óga ann!
Séamus Ó Conaire

*  *  * 

Tá mé ag breathnú ar an dúlra
Na crainn is an spéir ghorm
Agus scamaill bheaga bhána.
An cat ag rith ar nós na gaoithe
An madra ina dhiaidh.
Agus chuile dhuine taobh amuigh
Ag fáil an ghrian
Mar is lá breá é!
Lára Ní Fhatharta 1A2

*  *  * 

Tá na crainn ag fáil glas
Is na bláthanna ag fás.
Bíonn an ghrian ag scalladh
Beagán gach lá.
Bíonn corr lá ag báisteach 
Ach teastaíonn sí ann 
Le gach rud a chur ag fás!
Aisling Ní Iarnáin

*  *  * 

Sa samhradh
Bíonn  an ghrian amuigh
Ag scoilteadh na gcloch 
Is na bláthanna ag fás.

Sa bhfómhar 
Bíonn na duilleoga
Ag titim de chrainn
Faigheann sé dorcha 
Is téann ainmhithe a chodladh.

Sa ngeimhreadh
Bíonn na crainnte bán
Na héin ag feadaíl
Ag cuartú bia.

San earrach
Bíonn an bachlóga ar chrainnte
Na bláthanna ag teacht amach
An aimsir go deas …
Ach fós bíonn an aimsir gheimhriúil thart!
Niamh Ní Fhatharta

*  *  * 
Ó na crainnte
Go dtí na plandaí,
Ó na péiste
Go dtí na héin,
Bhí an nádúr chomh ciúin le loch
Agus chomh deas le píóg úll.
Ach lá amháin
Bhain daoine crainnte
Dhóigh siad ola
Agus thosaigh siad téamh aeráide.
Anois níl an domhan chomh deas gleoite,
Tá sé millte ag saint daoine.
Is níl an nádúr mar a bhí!
Oisín Bolustrom

*  *  * 
Tá scamaill sa spéir,
Tá féar glas ag fás,
Tá na laonna le feiceáil 
Is na huain bheaga bhána,
Tá an t-earrach anseo!
Jordan Ó Cualáin

*  *  * 
Tá an nádur in Éirinn go maith san earrach
Uain óga is laonna ag ritheacht go meidhreach 
Thart ar chnocáin is ar bhánta gan stró.
Tá an spéir chomh gorm leis an bhfarraige féin
Tá leoithne gaoithe ag séideadh anonn is anall
Tá féar is glasraí ag fás.
Breandán de Búrca

*  *  * 
Tá an dreach tíre go hálainn
Ta sé an-ghlas ar fad
Le hainmhithe thart timpeall na háite.

Tá an nádúr ciúin maidin is oíche 
Ní chloiseann tú ach cantain éin.
Tá an t-atmaisféar iontach.
Is breá liom an nádúr mé féin!
Fionnuala Ní Chualáin

*  *  * 

